
Китайм и къалащхьэ Пекин дыгъуа-
сэ Iэтауэ къыщызэIуахащ ХХIV ЩIы-
махуэ Олимп джэгухэр. Дунейпсо 
мыхьэнэ зиIэ спорт зэхьэзэхуэ иным 
кърихьэлIащ ЩIы Хъурейм и щIыпIэ 
куэдым къикIахэр. Пасэрей алыджхэм 
кърагъэжьа Олимпиадэхэр щекIуэкI 
лъэхъэнэм къриубыдэу ижь-ижьыж 
лъандэрэ зауэ псори къызэтрагъэу-
выIэрти, лIыгъэ зэхэгъэкIыпIэр спорт 
зэхьэзэхуэхэр щекIуэкI утыкухэм Iэп-
хъуэрт. Иджыри апхуэдэу щытыну ды-
щогугъ.

МАМЫРЫГЪЭМРЭ лъэщагъымрэ зи 
нэщэнэ зэпеуэхэр щригъэкIуэкIыну 
иджы Пекин къылъысащ. США-м и дол-
лар мелардиплIым нэблагъэ тригъэ-
кIуа дэри, Китайм и къару псори ири-
хьэлIащ «Олимпиадэ хужьыр» абы 
хэтыну, еплъыну дэтхэнэми гукъинэж 
ящыхъун папщIэ. Ди жагъуэ зэрыхъу-

щи, иджыри дызыпэмылъэщ корона-
вирус уз зэрыцIалэм и зэранкIэ ахэр зы-
къомкIэ нэхъ фаджэ мэхъу, зып-
лъыхьакIуэхэр къызэрамыгъэкIуам, зэ-
хьэзэхуэхэм кIэлъыплъынухэм я 
бжы гъэр хэпщIыкIыу зэрагъэмэщIам 
къы хэкIыу. АрщхьэкIэ телевиденэм и Iэ-
малхэри гъунапкъэншэм хуэдэщ икIи 
шэч хэлъкъым абы къит репортажхэм 
дуней псом дэрэжэгъуэ зэрыща-
гъуэтынум. 

Къэрал 91-м икIа спортсмен мини 4-м 
щIигъу зыхэтыну ХХIV ЩIымахуэ Олимп 
джэгухэм спорт лIэужьыгъуи 7-м и унэ-
тIыныгъэ 15-м мазаем и 20-м пщIондэ 
медаль комплекту 109-м щризэпеуэ-
нущ. Ди къэралым и щIыхьыр ихъумэ-
нущ Урысейм и Олимп Комитетым и гуп 
къыхэхам. Куэдым зэращIащи, допинг 
Iуэхум и зэранкIэ къыттралъхьа тезы-
рым и пIалъэр иджыри иухакъым. Абы 
къыхэкIыу Урысей Федерацэм икIахэм я 

хэкум и цIэкIэ утыку къихьэну хуиткъым, 
я текIуэныгъэхэр щагъэлъапIэкIи ди 
гим ныр кърагъэуэнукъым, къэрал 
ныпри яIэтынукъым. А псори Урысейм и 
Олимп Комитетым и дамыгъэхэмкIэ 
яхъуэжащ. 

Урысей Федерацэм и олимп гупым 
спортсмен 212-рэ хэтщ (цIыхубзу 103-рэ, 
цIыхухъуу 109-рэ). Ар хэпщIыкIыу нэ-
хъыбэщ илъэсиплI ипэкIэ Пхенчхань 
кIуахэм нэхърэ. Псори зэхэту (тренер-
хэр, дохутырхэр, къулыкъущIэхэр…) Пе-
кин я хэщIапIэ хъуащ ди къэралым щыщ 
цIыху 461-м.

ХХIV ЩIымахуэ Олимп джэгухэм 
хэтыну спортсменхэм я бжыгъэкIэ ды-
дейхэр къызыпикIуэтар Америкэм и 
Штат Зэгуэтхэращ. Абыхэм цIыху 223-рэ 
Пекин яшащ. 

Китайм и къалащхьэм дэт Лъэпкъ 
стадионым Олимпиадэ-2022-р къыщы-
зэIуахым Урысейм и Олимп Комитетым 

и ныпыр яIыгъыну хуагъэфэщащ щIы-
махуэ зэпеуэм и спорт лIэужьыгъуэ нэ-
хъыщхьэу къалъытэ хоккеймкIэ ди 
къэралым и гуп къыхэхам и капитан 
 Шипачёв Вадимрэ лъэрыжэкIэ къы-
зэдэжэм хэтыну Фаткулинэ Ольгэрэ. Ар 
дэтхэнэ зыри зыщIэхъуэпс щIыхьыш-
хуэщ.

Дауи, дауэдапщэм кърихьэлIащ Ду-
нейпсо Олимп Комитетым, къэрал 
щхьэхуэхэм я лIыщхьэ куэд. Китайм и Iэ-
тащхьэ Цзипьин Си дэщIыгъуу абыхэм 
яхэтащ Урысей Федерацэм и Президент 
Путин Владимири. 

ГуфIэгъуэкIэ дыгъуасэ къызэIуаха 
ХХIV ЩIымахуэ Олимп джэгухэр яхуэу-
гъурлыну дыщогугъ ди къэралым икIа-
хэм. Зэхьэзэхуэхэр зэрекIуэкIымрэ ди 
спортсменхэм я ехъулIэныгъэхэмрэ яте-
ухуа тхыгъэхэр «Адыгэ псалъэ» газетым 
и къыкIэлъыкIуэ къыдэкIыгъуэхэм теты-
нущ.

Мамырыгъэмрэ  лъэщагъымрэ  зи  нэщэнэ

Урысей Федерацэм и сенатор - Къэбэрдей-Балъкъэр 
Республикэм и Парламентым и лIыкIуэ Ульбашев М.М.               

2021 гъэм и бжьыхьэ сессием илэжьам теухуа хъыбарым и 
IуэхукIэ 

Къэбэрдей-Балъкъэр Республикэм и 
Парламентым и Унафэ

Къэбэрдей-Балъкъэр Республикэм и Парламентым унафэ 
ещI:

Урысей Федерацэм и сенатор - Къэбэрдей-Балъкъэр Рес-
публикэм и Парламентым и лIыкIуэ Ульбашев М.М. 2021 гъэм и 
бжьыхьэ сессием илэжьам теухуа хъыбарыр къэлъытэн.

 Къэбэрдей-Балъкъэр Республикэм
 и Парламентым и УнафэщI              ЕГОРОВЭ Татьянэ

Налшык къалэ
2022 гъэм мазаем и 27-м
№450-П-П

Урысейм ЩIэныгъэхэмкIэ и академием и Къэбэрдей-Балъкъэр щIэныгъэ центрым Гу-
манитар къэхутэныгъэмкIэ и институтым и лэжьакIуэхэм гущIыхьэ ящыхъуащ IуэхущIапIэм и 
щIэныгъэлI телъыджэ, цIыху гъуэзэджэ, иджырей тхыдэмкIэ къудамэм и щIэныгъэ лэжьа-
кIуэ нэхъыжь Къармэ Iэмырбий Хьэзрэт и къуэр дунейм зэрехыжар икIи абы и Iыхьлыхэмрэ 
благъэхэмрэ яхуогузавэ. 

«Урысейм  и  гугъапIэ»   урысейпсо  
цIыхубз жылагъуэ зэгухьэныгъэм и къуда-
мэу Къэбэрдей-Балъкъэрым щыIэм Нал-
шык къалэ дэсхэмрэ щIыналъэм щып-
сэухэмрэ ягу къегъэкIыж мазаем и 14-р 
Тхылъыр тыгъэ щIыным и махуэу Урысейм 
зэрыщыщытыр.

«УРЫСЕЙМ И ГУГЪАПIЭ» зэгухьэныгъэм 
хэтхэм иужьрей илъэситIым я нэIэ тетщ ХьэтIо-
хъущокъуэм и жыг хадэм ит тхылъ дэлъ-
хьэпIэм. Зэгухьэныгъэм жыджэру хэтхэм 
тхылъ дэлъхьэпIэр мазэ къэс зэ къа-
гъэщIэрэщIэж, тхылъыщIэхэр дагъэувэ. Ахэр 
уней библиотекэхэм, жылагъуэ зэгухьэ-
ныгъэхэм я тхылъ гъэтIылъыгъэхэм, псапа-
щIэхэм я тхылъ фондхэм къыхокI. Псом 
хуэмыдэу мы Iуэхум жану хэтщ Iэмалын-          
шэу зыхуеину хьэпшыпхэмкIэ, щыгъынхэм-
кIэ,   сабийхэмрэ жьы хъуахэмрэ зэракIэ-
лъыIэбэ IэмэпсымэхэмкIэ цIыху хуэмыщIа-
хэм ядэIэпыкъу «ГумащIэхэр» жылагъуэ зэ-
гухьэныгъэр.

Къыщыхъу щыIэщ хуэмеижу цIыхухэм 
 хыфIадзэж, том бжыгъэ куэд хъу художест-
веннэ тхылъхэр дэлъхьэпIэм къыщытралъхьэ.

«Дэ тхылъхэр къегъэлыным, абы хуэса-
къынухэм, пщIэ хуэзыщIынухэм яIэры-
гъэхьэныр къалэн зыщытщIыжащ, - жеIэ 
цIыхубз зэгухьэныгъэм и унафэщI Черновэ 
Алёнэ. - Уней гъэтIылъыгъэхэм къыхаха             
тхылъ къабзэхэр Iэмал зэриIэкIэ къуажэхэм 
дэт библиотекэхэм ядот е ар зыхуей хуэзэу 
зезыхьэну цIыхухэм тыгъэ яхудощI. Мыб-             

Къэбэрдей-Балъкъэр Республикэм ОРВИ-мрэ коронави-
рус узыфэ зэрыцIалэмрэ зыпкърытхэм я бжыгъэм зэ-
рыщыхэхъуэм къыхэкIыу, курыт школхэм щеджэхэм я зы-
гъэпсэхугъуэхэр мазаем и 13 пщIондэ ягъэIэпхъуащ.  КъБР-м 
Коронавирусым пэщIэтынымкIэ и оперативнэ штабым  
ечэнджэща нэужь республикэм егъэджэныгъэмкIэ, щIэ-
ныгъэмрэ щIалэгъуалэм  я IуэхухэмкIэ и министр Езауэ Ан-
зор апхуэдэ унафэм Iэ щIидзащ махуэкум.

ЗЫГЪЭПСЭХУГЪУЭХЭМ къыпызыщэнур 1-8-нэ, 10-нэ клас с-
хэм щеджэ сабийхэрщ. 9-нэ, 11-нэ классхэм щIэс ныбжьы-
щIэхэр еджапIэм кIуэнущ.

КъБР-м ЕгъэджэныгъэмкIэ, щIэныгъэмрэ щIалэгъуалэм я 
IуэхухэмкIэ и министерствэм и нэIэм щIэт колледжхэми 
 (лицейхэми), щIэныгъэ гуэдзэн щрагъэгъуэт IуэхущIапIэхэми 
ныбжьыщIэхэр абыхэм емыкIуалIэу зэрырагъаджэу щытам 
адэкIи къыпащэнущ. Апхуэдэу зыгъэпсэхугъуэ лъэхъэнэр 
екIуэкIыху, еджакIуэхэр куэду щызэхыхьэ Iуэхугъуэхэр ирагъэ-
кIуэкIынукъым.

Фигу къэдгъэкIыжынщи, КъБР-м и Оперативнэ штабым 
къыхилъхьэри, ОРВИ-мрэ коронавирус узыфэ зэрыцIалэм-              
рэ егъэджэныгъэ IуэхущIапIэхэм зыщрамыгъэубгъун мурад-
кIэ, еджакIуэхэр щIышылэм и 26-м щегъэжьауэ мазаем и 6 
пщIондэ загъэпсэхуну яутIыпщауэ щытащ.

ЩХЬЭЩЭМЫЩI  Изэ.

Къэбэрдей-Балъкъэрыр хабжащ ди къэралым и щIы-
налъэхэм ящыщу псэупIэ нэхъыбэ щаухуэхэм. 

УРЫСЕЙ Федерацэр зэрыщыту къэтщтэнщи, цIыхухэр 
зыщIэтIысхьэжыфын унэщIэу къыщыунэхухэм я бжыгъэм е    
нэгъуэщIу жытIэмэ, псэупIэщIэм и метр зэбгъузэнатIэу                     
къы щащэхуфынум иужьрей илъэситхум къриубыдэу проценти 
10-кIэ щыхэхъуащ. Къэбэрдей-Балъкъэрым ар процент 20-м 
щыщIигъуащ. 

ПсэупIэщIэу къыщыунэхум я бжыгъэр процент 20-м 
щыщхьэдэхащ Смоленск, Саратов, Челябинск, Псков, Курган 
областхэм, республикэхэу Мордовиемрэ Марий Элымрэ.

IэщIагъэлIхэм къызэралъытэмкIэ, зи гугъу тщIы щIыналъэ-
хэм апхуэдэ ехъулIэныгъэ яIэ щIэхъуар хьэрычэт мащIэмрэ 
курытымрэ защIэгъэкъуэнымкIэ къэрал программэхэр зэры-
щагъэзащIэрщ. 

Къэбэрдей-Балъкъэрым ухуэныгъэщIэхэм къыщыхэхъуэ-
нымкIэ  щхьэпэщ хьэблэщIэхэр къы щыунэхухэм гъуэгухэр ще-
гъэфIэкIуэным хуэгъэзауэ 2021 гъэм яубзыхуа лэжьыгъэр 
зэрыщыкIуатэр. 

ЛУЦЭ  СулътIан.

Иджыблагъэ зи унэр мафIэм иса Гъуэгуно-
къуэхэ я унагъуэм ахъшэкIэ ядэIэпыкъуащ 
 КъБР-м и Iэтащхьэ КIуэкIуэ Казбеки. Абы 
жиIащ Къэбэрдей-Балъкъэрым ис лъэпкъхэр 
гузэвэгъуэ хэхуам зыщIагъакъуэу ижь-ижьыж 
лъандэрэ къызэрекIуэкIыр. Псыгуэнсу къуа-
жэм дэс Гъуэгунокъуэхэ зыпэщIэхуа гугъуе-
хьыр къызэранэкIын папщIэ къуажэдэсхэр 
зэрадэIэпыкъур, республикэм исхэри лъэны-
къуэкIэ къызэрымынар жиIащ КIуэкIуэм. Хэ-
гъэгу унафэщIым къихигъэщащ къуажэдэсхэр 
зэ хыхьауэ яухуэ унэщIэм щхьэкIэ КъБР-м и 
Правительствэм и гъэтIылъыгъэ фондым 
щыщ сом мин 500 зэрыратыр. 

ГЪУЭГУНОКЪУЭХЭ я унэр цIыхубэм я нэIэ 
щIэту яухуэ жыпIэмэ, ущыуэнукъым. Псыгуэнсу 
къуажэм Инстаграмым щиIэ напэкIуэцIым ма хуэ 
къэс къралъхьэ ар здынагъэсамрэ цIыхухэм 
ахъшэу къратымрэ. 

Гъуэгунокъуэ Рудик къытепсыха гуауэр хьэлъэ-
ми, ар щызыгъэпсынщIэ цIыху гумащIэхэр  куэду 
къыкъуэуващ. Абы и къуэ нэхъыжьыр илъэсрэ 

ГущIэгъумрэ цIыхугъэмрэ унэ яухуэф

ныкъуэрэ ипэ машинэ зэжьэхэуэм хэкIуэдащ, и 
ныбжьыр илъэс 21-рэ фIэкIа  мыхъуу. А гуауэр 
зыхуэмыгъэва анэм лышх   узыфэр къеуалIэри,  
илIыкIащ. Иджыпсту Рудик и къуэ нэхъыщIэм и 
гъусэу псэууэ арати, унэм мафIэ къыщIэнэри, 
исащ. Мылъкуи, унэлъащIи, нэгъуэщI зыри 
 къахуэнакъым уна гъуэм. 

Къуажэм зы цIыхуи къыдэнакъым а гуауэр 
зыхэ зымыщIа. ЗанщIэу гуп зэрыгъэхъури, ахъ-
шэ зэхалъхьэу щIадзащ, интернетым къихута 
хъыбарым республикэм щыщ цIыхубзхэри 
сомкIэ хэуващ. Правительствэм хухиха ахъшэм 
нэмыщI, цIыхубэм картэм ирагъэхь ахъшэр 
сом мин 700-м щIигъуащ, псэуалъапхъэхэмкIэ 
зыщIагъакъуэ, гуапэ лейращи, щIыхьэху 
 ящIауэ къуажэдэсым зэблэкIыу унэр зэтра-
лъхьэ. ТехникэкIи къарукIи пщIэншэу Iуэху-
тхьэбзэ зыщIэхэр куэд мэхъури, щIымахуэ 
щIыIэм емылъытауэ, блынхэр псынщIэу дра-
гъэкIуей. ЦIыхугъэ щIыжаIэжыр мыпхуэдэ гу-
лъытэр арагъэнщ. 

НЭЩIЭПЫДЖЭ Замирэ. 

Зыгъэпсэхугъуэхэм  къыпащэ

МурадыфIхэр яIэу

Тхылъ  тыгъэ
щIыным  и  махуэ

деж къыщыхэгъэщын хуейщ, зи гугъу сщIы 
тхылъ дэлъхьэпIэм хуэдэхэр къалэм къы-             
дэгъэувэныр «Тхылъыр фIыуэ зылъагъухэм               
я зэгухьэныгъэм» и унафэщI Шинкарёвэ                         
Наталье и жэрдэму зэрыщытыр. ПхъэнкIий 
идзыпIэхэм деж зэкIуэцIыпхауэ щылъ 
тхылъ къабзэхэр къыщытIэщIыхьэ щыIэщ. 
Ахэр зэрахьа тхылъхэр зыщэхэм ядот, 
къыщIэкIамкIи къуажэ библиотекэхэр 
зыхуэныкъуэ газетхэмрэ журналхэмрэ Iэ 
щIадзыну яты догуашэ. Жагъуэми, 
тхылъхэр щыхыфIадзэж мымащIэу къыхо-
кI. Дэт хэнэ зы тхылъри тфIэп сэкIуэдщ, ар 
тхъу мэну дыхущIокъу».

«Урысейм и гугъапIэ» урысейпсо цIыхубз 
 зэгухьэныгъэм налшыкдэсхэмрэ Къэбэрдей-
Балъкъэрым щыпсэухэмрэ Тхылъыр тыгъэ 
щIыным и махуэр зыгъэлъапIэхэм яхыхьэну, 
зыхуэмеиж е тIуащIэ-щащIэу яIэ тхылъхэр 
ХьэтIохъущокъуэм и жыг хадэм ит е Къэбэр-
дей уэрамым тет дэлъхьэпIэхэм къахьыну 
къыхуреджэ.

«ЩремыщIэ зы цIыхуи тхылъыфI, 
ирыреджэ хэти акъылрэ гупсысэрэ зыхэлъ 
тхыгъэхэм. Iуэхур езыгъэкIуэкIхэм я деж 
тхылъхэр  къефхьэлIэ хъунущ мазаем и 14-м 
сыхьэт 11-м ирихьэлIэу. Ди гуапэу сыт хуэдэ 
тхылъри къыфIытхынущ икIи ди дэлъ-
хьэпIэхэм  къытетлъхьэнущ. Фызы щIэупщIэн 
щыIэмэ, мы телефонымкIэ зыкъытпыфщIи 
хъунущ: 89688377507», - жаIэ къызэгъэпэ-
щакIуэхэм.

ШУРДЫМ  Динэ.

Бэрбэч ХьэтIутIэ и цIэр 
зезыхьэ Къэбэрдей-Балъ-
къэр къэрал университетым 
щIэ ныгъэ-къэхутэныгъэ лэ-
жьыгъэмкIэ и проректорым и 
къалэнхэр зыгъэзащIэ Хьэ-
шыр Светланэ Урысейм и про-
фессор зэхуэс лъагэм и 
«ЩIэныгъэ-къэхутэныгъэ лэ-
жьыгъэмкIэ илъэсым и про-
ректор нэхъыфI дыдэ» 
лъэпкъпсо саугъэтыр иджы-
благъэ къыхуигъэфэщащ.

«КАВКАЗ ИЩХЪЭРЭ щIына-
лъэ» унэтIыныгъэмкIэ зи лэ-
жьы гъэрэ зи зэфIэкIрэ къы-
щы хэща ди лъэпкъэгъу 
бзылъхугъэр щIэныгъэ дунейм 
фIыуэ къыщащIэ, и къэхутэны-
гъэхэми ди къэралым и мыза-
къуэу, щIыпIэ жыжьэ куэдми 
щIэуп щIэ щаIэщ. «Урысейм и 
профессор зэхуэс лъагэ» уры-
сейпсо жылагъуэ зэгухьэны-
гъэр ди къэралым хыхьэ хэ-
гъэгу 41-м щылажьэ еджапIэ 
нэхъыщ хьэхэмрэ щIэныгъэ 
центрхэмрэ щылажьэ профес-
сор 500-м я жэрдэмкIэ 2017 
гъэм къызэрагъэпэщауэ щы-
тащ. НобэкIэ абы хэтщ Урысейм 
и щIыналъэ 80-м щы лажьэ уни-
верситетрэ щIэныгъэ институти 
170-м я про фессор мини 5-м 
щIигъу. «ЩIэныгъэ-къэхутэны-
гъэ лэ жьыгъэмкIэ илъэсым и 
про ректор нэхъыфI дыдэ» 
фIыщIэгуапэ саугъэтыр къы-
хэзылъхьар Урысейм и про-
фессор зэхуэс лъагэм и хаса-
щхьэрщ, еджапIэ нэхъыщ-
хьэхэмрэ щIэныгъэ центрхэмрэ 
я къэху тэ ныгъэ зэфIэкIыр 
 къэ Iэты ным, щIэныгъэ-техникэ 
зыу жьыныгъэм хуэгъэпса 
 проектхэм зегъэужьыным 
хуэунэтIащ.

УФ-м Узыншагъэр хъумэнымкIэ и 
 министерствэм COVID-19-р къызы те-
мы хьэлъащэу, узыр зэрыпкърытыр 
къимыщIэу езыхьэкIхэм папщIэ зэ-
рыгъуазэ тхылъ къыдигъэкIащ. Ап-
хуэдэу абы къыщыгъэлъэгъуащ узым 
зэрыпэщIэт мастэр халъхьауэ сы-
маджэхэм, коронавирусыр къэзыу-
быда сабийхэм папщIэ чэнджэщхэр.

COVID-19-м зэрыпэщIэт мастэр зэры-
халъхьэрэ е абы зэригъэсымаджэрэ 
 мазих нэхърэ нэхъ мащIэ фIэкIа дэ-
мыкIауэ узыр зэрапкърытыр тест-къэп-
щытэныгъэм къигъэлъэгъуамэ, ауэ ко-
ронавирусыр зэраIэмкIэ нэщэнэ 
лъэпкъи щымыIэмэ, апхуэдэр доху-
тырым и Iэзэгъуэ хуэныкъуэкъым. Ар 
цIыхум яхэмыхьэу унэм щIэсын хуейуэ 
аращ, IэнатIэ Iутмэ, зэрымылэжьэ-
фымкIэ тхылъ къратынущ. И темпера-
турэр жэщ-махуэм къриубыдэу зэ къип-
щыпхъэщ.

ОРВИ-м и нэщэнэхэр фиIэмэ е ПЦР-
тестым узыр фпкърыту къигъэлъэ-
гъуамэ, дохутырхэм фыкъыхураджэ 
унэм фыщIэсыну. Хуей хъумэ, фы-
зэрысымаджэм и щыхьэт тхылъыр зэв-
гъэпэщ, унагъуэм щыщхэр фымыцIэлэн 
хуэ дэу, пэш щхьэхуэ фыщIэс, щIэх-
щIэхыурэ абы жьы къабзэ щIевгъахуэ, 
псы куэду фефэ, фи температурэр 
къэфпщ, Iэмал зэриIэкIэ жэщ-махуэм 
къриубыдэу щэ нэхърэ мынэхъ мащIэрэ 
къэфп щытэ лъым кислороду хэтыр 
зыхуэдизыр.

ПIалъэкIэ узыр фщхьэщызых хущ-
хъуэхэм фефэ хъунущ, ауэ фэр-фэру 
антибиотикхэр зэвмыхьэлIэ. ЦIыхубз 
уэндэгъухэр дохутырым и чэнджэщым 
ткIийуэ тетын хуейщ.

Сымаджэ хъуар, и узыншагъэкIэ зы -
те шыныхь гупым хабжэмэ, медицинэ 
лэжьакIуэм къигъэлъэгъуапхъэщ абы 

«Илъэсым  и  проректор»  адыгэ  бзылъхугъэ
Химие щIэныгъэхэмкIэ док-

тор, профессор, Къэбэрдей-
Балъкъэрым щIэныгъэмкIэ 
щIыхь зиIэ и лэжьакIуэ,  КъБР-м 
ЩIэныгъэмрэ техникэмкIэ и 
Къэрал саугъэтым и лауреат 
Хьэшыр Светланэ КъБКъУ-м 
щIэныгъэ-къэхутэныгъэ лэ-
жьы гъэмкIэ и проректор къу-
лыкъум илъэсищым щIигъуауэ 
пэрытщ. Абы и жьауэм щIэту 
университетым къыщызэра-
гъэпэщащ зи хуэдэ щымыIэ 
 полимер къабзэхэмрэ аддит 
технологиехэмкIэ центр.

Хьэшыр Светланэ и къэ-
хутэныгъэхэр ди къэралми ха-
мэ хэгъэгухэми къыщыдэкI 
щIэ  ныгъэ журнал 300-м щIи-
гъум къытехуащ, дунейпсо 
щIэнIуатэ пщIы бжыгъэхэм 
 хэ IущIыIу щыхъуащ.

Полимер къызэрыкIуэхэмрэ 
полимер пкъыгъуэ зэхэлъхэм-
кIэ Хьэшырым иригъэкIуэкIа 
къэхутэныгъэхэм Урысей Феде-
рацэм и патент 60 яIэщ.

Хьэшыр Светланэ и унафэм 
щIэту цIыху 15-м я кандидат лэ-
жьыгъэхэр ягъэхьэзырри пха-
гъэкIащ. Светланэ «Молекулэ 
пкъыгъуэ хьэлъэхэр» 02.00.06 
унэтIыныгъэмкIэ кандидат икIи 
доктор лэжьыгъэхэр щыпха-
гъэкI КъБКъУ-м и диссертацэ 
советым и унафэщIщ, «Уры-
сейм и щIэныгъэлI ныбжьы-
щIэхэр» къэралпсо жылагъуэ 
зэгухьэныгъэм и тхьэмадэм и 
къуэдзэщ, а зэгухьэныгъэм ди 
щIыналъэм щиIэ къудамэм и 
унафэщIщ.

Хьэшырыр КъБР-м и Прави-
тельствэм деж щыIэ, ЩIэны-
гъэлI ныбжьыщIэхэмрэ IэщIа-
гъэлIхэмрэ я советым и пашэу 
2008 гъэм щегъэжьауэ 2018 гъэ 
пщIондэ щытащ, 2010 - 2013 

гъэ хэм УФ-м и Федеральнэ 
Зэхуэсым ФедерацэмкIэ и Со-
ветым и щIэныгъэ-чэнджэща-
кIуэ советым хэтащ, 2004 гъэм 
щегъэжьауэ 2018 гъэ пщIондэ 
КъБКъУ-м и ЩIэныгъэлI ныб-
жьыщIэхэм я советым и уна-
фэр зэрихьащ.

2019 гъэм Хьэшыр Светланэ 
КъБКъУ-м щIэныгъэ-къэху тэ-
ныгъэ лэжьыгъэмкIэ и прорек-
торым и къалэныр и пщэ 
 къыдалъхьащ. Абы лъандэрэ 
университетым и щIэныгъэ 
 зэ фIэкIхэм хохъуэ, къэхутэ н ы-
гъэхэр нэхъ лъэщ хъууэ йо-
кIуэкI.

Хьэшырыр проректор Iэна-
тIэм зэрыпэрыувэрэ универси-
тетым и лэжьакIуэхэм традзэ 
къэхутэныгъэхэм я бжыгъэр 
зы рэ  ныкъуэкIэ нэхъыбэ  хъуащ, 
щIэныгъэ лэжьыгъэу екIуэкIым 
я куэдагъэр мелуан 400-м 
 щIегъу, патенти 180-рэ зыIэ-

рагъэ хьащ. А псом, зэры-
гурыIуэгъуэщи, университетым 
и цIэр жыжьэ егъэIу, зыхыхьэ 
щIэ ныгъэ хэдэрыхэплъэхэм 
къы щы хегъэжаныкI, ира-
гъэкIуэкI къэпщытэныгъэхэм 
къыщыхегъэщ. 

Ди университетыр зыхэт ду-
нейпсо гъэлъэгъуэныгъэхэм я 
бжыгъэми хэхъуащ, фIыщIэ 
 саугъэтибгъуи къыщыхуа гъэ-
фэщащ. Апхуэдэу КъБКъУ-м и 
къэхутакIуэ ныбжьыщIэхэм 
кандидат икIи доктор диссерта-
цэхэм елэжьын, ахэр пхагъэ-
кIын папщIэ тезыгъэгушхуэ Iэ-
малхэр нэхъыбэ хъуащ. 
 КъБКъУ-м щIэныгъэ-къэ ху тэ-
ныгъэ лэжьыгъэу иригъэкIуэ-
кIым пыщIа техникэ лъабжьэр 
зэрыщыту къэщIэрэщIэжащ, 
сом мелуани 100-м щIигъу и 
 уасэ IэмэпсымэхэмкIэ къызэ-
гъэпэща хъуащ.

Къэбэрдей-Балъкъэр къэрал 
университетымрэ Пётр Еза - 
нэм и цIэр зэрихьэу Санкт-Пе-
тербург дэт къэрал политехникэ 
уни верситетымрэ зэгъусэу 2019 
гъэм «Iуащхьэмахуэ» зыфIаща 
Инжиниринг центрыр къызэра-
гъэпэщащ. Илъэсищым къриу-
быдэу центрым хузэфIэкIащ 
полимер пкъыгъуэщIэхэмрэ 
аддит технологиехэмрэ епха 
къэхутэныгъэ проектищым 
елэжьын. Зыужьыныгъэ зы-
гъуэ тыну къэхутэныгъэхэмкIэ 
Фондымрэ «2014 - 2020 гъэхэм 
щIэныгъэмрэ технологиемрэ 
заужьыным, унэтIыныгъэ щхьэ-
хуэ хэмкIэ къэхутэныгъэхэр 
егъэ кIуэкIыным теухуауэ» къэ-
рал программэмрэ япкъ иткIэ 
зэлэжьа а проектхэр хуэдэ 
лэжьыгъэхэм я нэхъыфIу къа-
лъытауэ щытащ.

КъБКъУ-р 2021 гъэм «Гъа-

щIэм теухуа щIэныгъэ» («Life 
Sciences») унэтIыныгъэмкIэ 
япэ дыдэ дерс рейтингхэм, «Ту-
латТех» дунейпсо щIэныгъэ-
егъэджэныгъэ центрым ири-
гъэкIуэкI лэжьыгъэхэм, «Про-
изводствэм щызекIуэ иджырей 
технологиещIэхэр» щIэныгъэ-
технологие жэрдэмщIакIуэхэм 
я гупым хыхьащ, «Водород 
 технологием и Iэхэлъахэхэр» 
дунейпсо консорциумым и 
 щIэ нIуатэм хэтащ.

«Мыпхуэдиз ехъулIэныгъэ 
диIэну къыщIэкIынтэкъым, уни-
верситетым и унафэщI Алътуд 
Юрэ щIэныгъэм хуищI гу-
лъытэр мыхъуамэ, техникэ унэ-
тIыныгъэхэм заужьыным къару 
ирихьэлIэу щымытамэ», - жеIэ 
Хьэшыр Светланэ.

Урысейм и профессор зэ хуэс 
лъагэм «ЩIэныгъэ-къэхутэ-
ныгъэ лэжьыгъэмкIэ илъэсым 
и проректор нэхъыфI дыдэ» 
 саугъэтым епха зэIущIэр ма-     
з аем и 8-м ирагъэкIуэкIынущ, 
Урысей щIэныгъэм и махуэм 
ирихьэлIэу. «ЩIэныгъэхутэ: 
дыгъуасэ, нобэ, пщэдей» зэ хуэ-
сышхуэм хыхьэу екIуэкIыну гу-
фIэгъуэ зэIущIэр мазаем и 2-м 
Урысейм егъэджэныгъэмкIэ и 
академием и унэм щызэхэты-
нущ.

Хьэшыр Светланэ къыхуащIа 
гулъытэр хуэфащэщ. И гуащIэ 
емыблэжу щIэныгъэм хьэлэлу 
хуэлажьэ, щIэблэм жану ядэ-
лажьэ, зи зэхэщIыкIымрэ зэ-
фIэ кIымрэ жылагъуэмрэ пщэ-
дейрей махуэмрэ яхуэзыгъэ-
лажьэ адыгэ бзылъхугъэм и 
Iуэхур нэхъри ефIэкIуэну, и 
цIэр нэхъ жыжьэж Iуну ди гуа-
пэщ.

ШУРДЫМ  Динэ.

Узыфэр зыпкърытхэр зэрыгъуэзэн
игъуэтын хуей Iэзэгъуэр зыхуэдэр.

Фи щытыкIэр нэхъыкIэ хъумэ, Iэмал 
имыIэу поликлиникэм е зыуэ щыт «122» 
центрым фыпсалъэ, абы щыIэ меди-
цинэ лэжьакIуэхэм фщIэнум теухуауэ 
чэнджэщ къыватынущ.

БауэкIэщI фыхъуамэ, жьыр фхури-
мыкъумэ, фи бгъэр узмэ, фи лъым кис-
лороду хэтыр процент 94-95-м нэхърэ 
нэхъ мащIэмэ - «103» IэнатIэм фыпса-
лъи, «ДэIэпыкъуэгъу псынщIэр» къев-
джэ.

Сабийр сымаджэ хъуамэ, зэрыгъуазэ 
тхылъым тегъэчыныхьауэ къыхегъэщ, 
ОРВИ-м и нэщэнэ гуэр иIэу къы зэ-
рыфхутэу, фэ езым вгъэхъужыну 
фыхэмыту занщIэу дохутыр къевджэн 
зэрыхуейр, и щытыкIэр нэхъ хьэлъэ 
 хъуамэ, «103» IэнатIэм фызэрыпсэлъа-
пхъэр.

Температурэр 38-рэ хъумэ е нэхъ 
 лъагэмэ, пщтырыгъэр зыгъэкIащхъэ ху-
щхъуэ фефэ. Абы щыгъуэми къыхе-
гъэщ, дохутырым и чэнджэщ хэмыту ан-
тибиотик зэвмыхьэлIэну.

Узыншагъэм теухуауэ цIыхухэм сыт 
хуэдэ упщIэ яIэми, зыуэ щыт «122» 
 центрым псэлъэну къыхураджэ.

УФ-м Узыншагъэр хъумэнымкIэ и ми-
нистерствэм цIыхухэм захуегъазэ ме-
дицинэ нэкIуIупхъуэхэр къагъэсэбэпы-
ну, я Iэхэр сабынкIэ щIэх-щIэхыурэ ят-
хьэ щIыну, антисептиккIэ ягъэкъэбзэну, 
апхуэдэу, зэрыхъукIэ, цIыху куэд щызэ-
хыхьэ щIыпIэхэм пэIэщIэ защIыну, Iэма-
лыншэу гуп яхыхьамэ, метррэ ныкъуэрэ 
- метритI нэхърэ нэхъ гъунэгъу зызэ-
хуамыщIыну.

КъищынэмыщIауэ, медицинэм и 
лэжьакIуэхэм фигу къагъэкIыж коро-
навирус узыфэм зэрыпэщIэт вакцинэр 
Iэмал имыIэу зэрызыхегъэлъхьапхъэр, 
и чэзур къэсмэ, ар аргуэру зыхегъэIун 
зэрыхуейр.

*  *  *
Къэбэрдей-Балъкъэрым щолажьэ 

COVID-19 узыфэр пкърыту гурыщхъуэ 
зыхуэзыщIыжахэмрэ ОРВИ-м и нэщэ-
нэхэр зиIэхэмрэ я щытыкIэр къыща-
пщытэ икIи щеIэзэ амбулаторэ центр-
хэр.

А медицинэ IуэхущIапIэхэм сыма-
джэхэм къыщоплъ, терапевтым, педиа-
трым я чэнджэщхэр къыщрат, КТ, ЭКГ 
къэхутэныгъэхэм япкъ иткIэ экспресс-
тест къэпщытэныгъэр щащI.

Хуей хъумэ, амбулаторэ центрым и 
лэжьакIуэхэм хуатхынущ зэрызагъэ-
хъужыну хущхъуэхэр, жэщ-махуэ имы Iэу 
медицинэ кIэлъыплъыныгъэ хуэны-
къуэхэр сымаджэщым ягъэгъуэлъы-
нущ, щыпсэу щIыпIэм щылажьэ участ-
ковэ дохутырым и деж лейуэ тримы-
гъазэуи.

Центрхэр пщэдджыжьым сыхьэти 8-м 
къыщыщIэдзауэ пщыхьэщхьэм 8 хъуху 
мэлажьэ, зыгъэпсэхугъуэ ямыIэу. Абы 
ущыкIуэкIэ паспортыр (сабийхэм - 
къызэралъхуам и щыхьэт тхылъыр), 
ОМС полисыр, СНИЛС-р пIыгъын 
 хуейщ.

ЗэрызапыфщIэну телефон номерхэр:
Зыуэ щыт «122» номерыр
Налшык дэт къалэ клиникэ сыма-

джэщ №1-м - 8(8662) 93-01-57
Налшык дэт къалэ клиникэ сыма-

джэщ №2-м - 8(928) 075-34-56
Бахъсэн къалэм дэт район сыма-

джэщым - 8(928) 693-44-54
ЩIыналъэхэм зэдай, узыфэ зэмы-

лIэужьыгъуэхэр зыпкърытхэм щеIэзэ 
сымаджэщым и къудамэу Анзорей 
къуа жэм щыIэм - 8(996) 330-35-20

Прохладнэ къалэм дэт район сыма-
джэщым- 8(902) 492-89-20

Нарткъалэ дэт, ЩIыналъэхэм зэдай, 
узыфэ зэмылIэужьыгъуэхэр зыпкърыт-
хэм щеIэзэ сымаджэщым - 8(86635) 
4-37-55

Республикэ сабий клиникэ сыма-
джэщым 8(8662) 93-01-19

Зыгъэхьэзырар
ЩХЬЭЩЭМЫЩI  Изэщ.

2022 гъэм Къэбэрдей-Балъкъэ-
рым и къуажибгъум километр 16,7-
рэ зи кIыхьагъ автомобиль зе-
кIуапIэхэр къыщагъэщIэрэщIэжы-
нущ.

ПСОРИ зэхэту километри 10 зи кIы-
хьагъ гъуэгухэр зэрагъэпэщыжы-
нущ КъБР-м Мэкъумэш хозяйствэм-
кIэ и министерствэм и нэIэ щIэту. 
Iуэхум и тегъэщIапIэщ «Къуажэ щIы-
налъэхэм  зегъэужьын» къэрал про-
граммэр.

Зи гугъу тщIы унэтIыныгъэмкIэ лэ-
жьыгъэхэр щрагъэжьэнущ Лэскэн 
щIыналъэм и къуажитIым, Шэджэм 
районым и жылищым, Май, Тэрч, 
Шэрэдж, Iуащхьэмахуэ щIыналъэ-
хэм хыхьэ автомобиль зекIуапIэхэм 
ящыщу зырызым. 

Гъуэгухэр зэгъэпэщыжыным  псо-
ри зэхэту сом мелуан 437,4-рэ 
текIуэдэнущ. Абы щыщу сом мелуан 
430,7-р федеральнэ, сом мелуани 
4,4-р республикэ бюджетхэм къы-
хэкIынущ. КъищынэмыщIауэ, зи 
 гугъу тщIы лэжьыгъэм хьэрычэты-
щIэ хэми я мылъку халъхьэнущ. 

 БЭРАУ  Бышэ.

Сом мелуан 437,4-рэ
текIуэдэнущ

Гур здэкIуэм кIуэфыр 
лIыфIщ, жиIащ пасэрей 
адыгэм. ЛIыфIым къы щы-
мынэу, абы насып къызэ ры-
дэкIуэри, гупсэхугъуэрэ бе-
рычэтрэ къызэрыпэкIуэ-                     
ри щынэрылъагъущ Тыркум 
къы щалъхуа, зи адэжь щIы-
налъэм къэкIуэжауэ тыншу 
щыпсэу Къейтыкъуэ Му-
хьэрэм и гъащIэм. Хэхэсы-
ныр зи натIэ хъуа адыгэ ме л-
уанхэм ящыщт Мухьэрэм. И 
натIэ къритхар арами, Тхьэм 
фIыуэ илъэгъуахэм я бжы-
гъэм хэтти, хэкужьым унагъуэ 
щыхъужыну, и щхьэ Iуэху 
щызэрихуэжыну, лажьэу- 
ш хэжу и гъащIэр щрихьэкIы-
ну къыхуэупсэжащ. 

АТIЭМИ, адэжь щIыналъэм 
къызэрыкIуэжа гъуэгур тыншу 
икIи кIэщIу щытауэ пхужыIэну-
къым. НыбжькIэ щIалэ дыдэу 
къыгъэзэжыну мурад ищIами, 
а пIалъэр къэмысу къезы шэ-
жьэжа щхьэусыгъуэшхуэ иIащ. 

Езыр 1965 гъэм Тыркум и къу-
хьэпIэ лъэныкъуэм щыIэ Эске-
шехир къалэм къыщалъхуащ. 
А лъэхъэнэм абы дэс адыгэ-
хэм я насып къихьауэ къа-
лъытэрт Эскешехир къызэры-
щалъхуар, сыт щхьэкIэ жы п-
Iэмэ, адыгэ нэхъыбэ зыдэс 
 къалэу Тыркум итхэм язт. Адыгэ 
къуажэхэм щыпсэуа уна-
гъуэхэм я щIэблэм къызыхэкIар 
ящIэжу, я анэдэлъхубзэр яIу-
рылъу къэхъурт. ЩIыпIэр пхы-
дзами, уи лъэпкъ хъугъуэфIы-
гъуэхэр щыпхъумэжыфырти, я 
гур ягъэфIырт ди лъэп къэ-
гъухэм. Абы и лъэныкъуэкIэ я 
Iуэхур нэхъ гугъут  къалэдэсхэм. 
НэгъуэщI лъэпкъ хэм укъаухъу-
реихьу уи быныр адыгэбзэкIэ 
псалъэу, хабзэм тету бгъэсэныр 
гугъут. Гугъум къыщымынэу, 
ар зэ рыпхузэфIэмыкIынум и 
щы хьэту щапхъэ куэд къып-
хуэхьынущ, хамэщI нэс умыIэ-
бэми... ИтIани, укъэзылъхуар 
хэкупсэ, лъэпкъыпсэу щытмэ, 
уэри абыхэм ещхь уохъуж. 
Мухьэрэм и адэ-анэм щIа-
липлIрэ зы  хъы джэбзрэ яIэт, я 
анэшхуэр я жьантIэм дэсти, 
езыхэм я адыгэ дуней яIэжу 
къэхъурт. 

- Абы щыгъуэм диIа беры чэ-
тымрэ унагъуэм илъа хабзэмрэ 
зыхуэбгъадэ хъун щыIэкъым. 
Иджыри къыздэсми, срихьэ-
лIакъым, - игу къегъэкIыж 
 Къейтыкъуэм. - ЕтIуанэрауэ, 
Алыхьым и фIыщIэу къызо-
лъытэ  сыкъызыхэкIа лъэп-
къым урибыну ущытыныр, 
адыгэу укъалъхуныр. Насыпу 
гъащIэр къызэрысхуэупсам я 
нэхъыщхьэр аращ. Ар къыщыб-
гурыIуэр балигъ ухъуа нэужь-
кIэщ, адрей лъэпкъхэм уахэс-
рэ, зебгъапщэу укъыщыхъум 
дежщ. 

Адыгэу укъалъхуныр насыпщ

Укъыщалъхуами ущапIами 
емылъытауэ, адыгэгу пкIуэ-
цIылъ мэ, адыгэ цIыху нэс узэ-
рыхъур  хьэкъыу уи фIэщ 
ещIыф Мухьэрэм. Эскешехир 
къалэм дэс тыркухэр и дэджэ-
гуэгъуу къэхъу щIалэ цIыкIум 
зы махуи щыгъупщакъым езыр 
зэрыадыгэр. Апхуэдэу къагъэ-
хъуащ ар и адэ-анэм. 

«Си къуэш нэхъыжь дыдэмрэ 
си шыпхъумрэ адыгэбзэр фIы-
уэ ящIэрт. Дэ, нэхъыщIэхэр, 
тыркубзэм нэхъ дыхуэшэрыуэт. 
Илъэси 5 - 6 ди ныбжьу уэра-
мым дыджэгуу дыщыдэтым,  ди 
ныбжьэгъухэм дарещхьтэкъым 
дэ. Ди адэ-анэм къекIумрэ 
 къемыкIумрэ, хабзэмрэ абы  
 къемызэгъымрэ махуэ къэс 
жыхуаIэм хуэдэу къытхутеп сэ-
лъыхьырти, абы дызэрыте-
тыным иужь дитт. Ауэ щыхъу-
кIи, ди ныбжьэгъухэм сыт 
 ящIэми хъурт,  а псори къы-
хуадэрт. Мис ар къыд гуры Iуэр-
тэкъым абы щыгъуэм. Ауэ зы 
псалъэ закъуэм - «уэ уадыгэщ»  
жыхуиIэм - дыкъигъэувыIэрт. 

Сэ сытым дежи жызоIэ, 
бзэракъым нэхъыщхьэр! Нэ-
хъыщхьэр гуращ! Алыхьым ап-
хуэдэгу, апхуэдэ щхьэ, апхуэдэ 
гупсысэ къыдитати, адыгэу 
 дыкъызэтенэфащ, ди анэдэлъ-
хубзэр зэдгъэщIэфащ, дызы-
хэт тыркухэм ядэтлъагъу хаб-
зэм дытехьакъым, дэ езым ди 
дуней тетыкIэ диIэжащ сыт 
 щыгъуи - дыджэгуу уэрамым 
дыщыдэтми, дылажьэу балигъ-
хэм дащыхэтми. 

Ди адэр губзыгъэт, бын гъэ-
сэныгъэмкIэ ткIийт. Фэры-
щIыгъэ илътэкъым ди ун а-
гъуэм. Абы дигъэтIысырти, ды-
къы зы хэкIа лъэпкъыр зыхуэ-
дэм къытхутепсэлъыхьырт. 
Хъу нумрэ мыхъунумрэ къыд-
гуригъаIуэрт. ДыпсэухукIэ фIы-
щIэ хуэтщIынущ абы къыд- 
б гъэдилъхьа псом щхьэкIэ. 

Школым кIуэн щыщIэддзам 
ди зэхэщIыкIыр зэфIэувакIэт. 
Абы ущыщIэтIысхьэжкIэ, япэу 
еджакIуэхэр къыщыз эхуэ сы-
жым деж, зы къыхуеджэныгъэ 

жаIэрт: «Сэ сытыркущ, Тыркум 
сыхуэпэжщ!». Сэ фIыуэ се-
джэрт, нэхъ жыджэрхэм са-
щыщт, еджапIэм си къалэн 
псори фIыуэ щызгъэзащIэрт. 
Ауэ а къыхуеджэныгъэр жыс-
Iэну  си гум зэи къысхуида-
къым. Ар къэспсэлъын хуейуэ 
си чэзур къыщысам, «сэ ап-
хуэдэу жысIэнукъым, сэ сы-
тыркукъым», - жысIэри псалъэ-
макъ къэсIэтауэ щытащ. Си 
адэр ираджат школым, ауэ ар 
си телъхьэу дыкъэкIуэжащ. 
ИужькIи, тыркур апхуэдэу 
щыкIийм деж, сэ сигукIэ «сэ 
сышэрджэсщ» жысIэ зэпытт. 
Тыркум сыщыпсэуху тырку 
 ныбжьэгъу сиIакъым зэи. 
Адыгэт си гъусэхэри, си ныб-
жьэгъухэри, сызыдэлажьэхэри.

1974 - 1979 гъэхэм хэкум къа-
кIуэ-кIуэжыр нэхъыбэ хъуат, 
тхылъ, журналхэр нахьырт. Хэ-
кум щыхъыбархэр, дызэджэ-
нухэр къытIэрыхьэ хъури, ды-
къызыхэкIа лъэпкъым худиIэ 
пщIэр, зэхэщIыкIыр нэхъри 
 бэгъуащ. 

Хасэм кIуэн щIэздзащ, илъэс 
14-м ситу, ансамблым сы хы-
хьащ. Пасэу лэжьыгъэми сы-
пэрыхьащ, иджыпсту зи ужь 
сит хьэрычэт Iуэхур абы щы-
гъуэм езгъэжьащ. Ухуэныгъэ 
Iуэ хухэм сыщыхыхьам махуэм 
тыркухэм пщIэкIэ сахуэ ла-
жьэрт, жэщым адыгэхэм, аб-
хъазхэм я унэхэр пщIэншэу 
 яхузесхьэрт. Адыгэ щIалэ 
гупыфI дызэныбжьэгъути, ды-
зэгу рыIуащ, ахъшэ къэдлэ-
жьыр зэхэтлъхьэу, хэкум ды-
зэры кIуэ жын автобус къэтщэхуу 
гъуэгу дыкъытеувэжыну. Абы 
щы гъуэм, 1991 гъэм, си къуэш 
нэхъыжь дыдэр къэкIуэжауэ 
щып сэурт мыбы. ИкIи адэжь 
щIыналъэми дыщыпсэуфыну, 
дыщылэжьэфыну зэрыщытыр 
къызжиIэурэ сытригъэгуш-
хуауэ сыкъыхуеIэрт. 

Лъэпкъым, хэкум и пащхьэ 
щиIэ къалэныр игъэзащIэу, и 
анэдэлъхубзэмкIэ псалъэу, и 
лъэпкъэгъухэм яхэту, хабзэр 
зэрихьэу тыншу Тыркум ис пэт-

ми, Мухьэрэм игури и псэри 
здэщыIэр Къэбэрдейрт. Хамэ 
щIыналъэм къыщилэжь ахъ-
шэми, ухуакIуэ лъэрызехьэм 
къыхуащI пщIэми, бзэкIи, къэ-
рал хабзэкIи хэзагъэми, ар а 
щIыпIэм зыми щиIыгътэкъым, 
и хэкужьыр къеджэрти. 

Уэ хуэбгъэфащэми, Тхьэм зэ-
рыхъунум хуэдэу ещI. Къейты-
къуэм Iуэхуу иIэр зэпилъытщ, 
зыдэлажьэхэми зэгурыIуэ-
ныгъэ ярищIылIэри, и адэжь 
 хэку къыщигъэзэжыну пIалъэр 
иубзыхуащ. АрщхьэкIэ, гъа-
щIэм арат и хабзэри, зыри зы-
пэмыплъа насыпыншагъэр 
 абхъазхэм къажьэхэуащ. Кур-
жы-абхъаз зауэр къыщыхъея 
пщыхьэщхьэм къытеувауэ 
 жы пIэ хъунущ ар хэкум къэ-
кIуэж гъуэгум. А жэщым 
къызэщIигъэуIащ и Iэгъуэбла-
гъэм адыгэрэ абхъазу исыр. 
Гъунап къэр къызэпиупщIын 
щхьэкIэ дэфтэрхэр зэри-
гъэпэщын  хуейти, зытемыуIуа 
бжэрэ зыхуэ мыза унафэщIрэ 
къигъэнакъым. Езыми и 
ныбжьэгъу хэми лъагъуэр яху-
хишри, и  къуэш абхъазхэм я 
щхьэхуитыныгъэм щIэзэуну 
1991 гъэм Абхъазым къэкIуащ. 

- Тырку телевиденэм куржы-
хэр Абхъазым зэрытеуар къи-
гъэлъагъуэу къызэрыслъагъуу 
сыкъыщылъэтащ, - игу къе-
гъэкIыж абы. - Баларбаши 
Хасэм деж зы гуп дыщызэхуэ-
защ а жэщ дыдэм. А махуэ-      
хэм Абхъазым дынэмысыфми, 
Тыркум деж пэкIухэр къы-
щызэдгъэпэщыну дызэгуры-
Iуат, гъуэгухэр, посольствэхэр, 
абы щыпсэу грузинхэр дубы-
дыну щIалэгъуалэр дызэры-
зехьэрт. Ауэ сыт хуэдэ Iуэху 
иужь дихьами, къытхуа-
дакъым, тырку полицэм ди-
гъэбэуакъым. Куэд къеткъу-
тэкIащ а махуэхэм. Сытми, Тыр-
кум щыпсэу адыгэ-абхъаз 
 щIалэхэр, Сыхъум щыщу Тыр-
кум щеджэхэр, концерт ятыну 
нэкIуа абхъаз артистхэр гъусэ 
дызэхуэхъури, шыщхьэуIум и 
24-м Абхъазым дыкъэсащ, 
 зауэм и кIэм нэси дыхэтащ. 

ЗауэлIым и нэгу щIэкIа псор 
иIуэтэж и хабзэкъым. Гузэвэ-
гъуэ, гущIыхьэ, нэщхъеягъуэ 
куэд илъэгъуащ Мухьэрэм а 
лъэхъэнэм. И гъусэу зауэ губ-
гъуэм ихьа щIалэхэм ящыщ 
бийм къаукIри, щIилъхьэжащ. 
Езыри уIэгъэ хьэлъэ хъури, 
 госпиталым щIэлъащ. Доху-
тырхэри сымаджэщхэри хуэ-
хьэ зыртэкъым биишэм къиуIэ 
щIалэхэм еIэзэнуи ягъэхъужы-
нуи. КъыхуащIэшхуэ зэрыщы-
мыIэм гу лъитэри, тхьэмахуэ 
нэхъ дэмыкIыу бийм пэщIэувэ-
жащ Къейтыкъуэр. ИужькIэ 
Санкт-Петербург къикIа зы 
 дохутыр щIалэ пэщIэхуэри, и 
 пащхьэм къыщыуа гранатым и 
къутахуэ 27-рэ къыхахыжауэ 

щытащ и щхьэм. УIэгъэр 
хьэлъэми, Мухьэрэм зауэм и 
кIэ хъуху я гъусащ икIи 1992 
гъэм фокIадэм и 30-м пщэд-
джыжьым сыхьэти  7.30-м Аб-
хъазым и бэракъыр Ингур щы-
зыIэтар аращ. 

Гъунапкъэхэр зэрыгъэбыдам 
къыхэкIыу, щIалэхэр занщIэу 
къикIыжыфакъым Абхъаз 
 Республикэм. Къейтыкъуэр Гаг-
рэ мазищкIэ щыпсэуащ, щы-
лэжьащ. Апхуэдэ псэзэ пылъ-
хьэпIэм ита щIалэм хамэ хэку 
игъэзэжыфынутэкъым, дауэ 
ищIми, и хэкужь къигъэ зэжын 
хуейти, и цIыхугъэхэр дэ Iэ пы-
къуэгъу къыхуэхъури, ди лъа-
хэм къэкIуэжащ. 

- Хэкум сыкъэкIуэжа нэужь, 
уIэ гъэшхуэ зэрыстелъым къы-
хэкIыу, япэу цIыхугъэ схуэ-
хъуахэм ящыщт дохутыр цIэ-
рыIуэу щыта Былымгъуэт Бо-
рис. Абы деж си къуэшым 
сишэри, си Iуэху зыIутыр 
жриIат. Си гум IэфIу къыхуи-
нащ мыр: операцэм ихьыну 
ахъшэм дыщыщIэупщIэм, «уэ 
ди къуэшхэм я щхьэхуитыны-
гъэм уи щхьэр хэплъхьэну 
ухьэзыру укъэкIуащ, сэ ахъшэ 
абы щхьэкIэ къыпIысхыну щхьэ 
уи гугъэ?», - жиIат. Ауэ си 
адыгэбзэр ныкъуэти, «зы мазэ 
узот бзэр зэбгъэщIэжыну, 
адыгэбзэкIэ укъызэпсэлъэн 
щIумыдзауэ, операцэ усщIы-
нукъым», - жери къысхуигъэу-
ват. Тхылъ куэду седжэрт, Зеи-
къуэ щыщи къыздыщIэлъти, а 
къалэныр къызэгугъуэкIа-
къым, - игу къегъэкIыж Мухьэ-
рэм. 

Сыт хуэдиз гугъуехь ирихьэ-
лIами, лъэпощхьэпо Iу уами 
 къикIуэтакъым Мухьэрэм. И 
узыншагъэри адэжь хэкум 
щызэфIигъэувэжащ, и тхылъ 
Iуэ хухэри зэфIигъэ кIащ, хьэ-
рычэт Iуэху ин къыщызэ Iуихащ, 
игурэ  и щхьэрэ зэтелъу лъэ 
быдэкIэ хэку гъащIэм хэувэ-
жащ. Тыркум щызригъэгъуэта 
IэщIагъэмрэ хьэрычэт Iуэхум-
рэ мыбдежи къыщегъэсэбэп, 
зы махуэ зыгъэпсэ хугъуи имы-
Iэу мэлажьэ. Нэхъыщхьэращи, 
унагъуэ дахэ  хъуащ. Джэр-
мэншык щыщ ЛIупхэ я пхъур 
щхьэгъусэу  къишэри, пщащи-
тIи зэдагъуэтащ. Хъыджэбзхэм 
адыгэ  пщащэ нэс къищIы- 
кIащ, ехъу лIэныгъэфIхэр яIэу 
курыт  еджапIэр къаухащ. Зым 
уры сыбзэмкIэ ита ЕГЭ-мкIэ - 
балли 100, адрейм урысыбзэм-
кIи  инджылызыбзэмкIи балли 
100 къахьащ. Ахэр иджыпсту 
Тыркум и университет нэхъыфI- 
хэм щоджэ. 

Хамэ хэку ущытхъэ нэхърэ, уи 
хэкужь уисыжмэ зэрынэхъы-
фIым и щыхьэтщ Къейтыкъуэ -
хэ я унагъуэр. ПсыхэкIуадэ 
 хъуакъым Мухьэрэм и нэ-
хъыжьхэм къыхалъхьамрэ зэ-
рагъэсамрэ. А псори гъащIэм 
дахэу хипщэфащ, нэхъыщ-
хьэрати, езым и гур здэкIуэм и 
лъэр нихусыфри, къуэпс бы- 
дэу адэжь лъахэм щыхэкIэ-
жащ. 

НЭЩIЭПЫДЖЭ
Замирэ. 

 
Щхьэмыж  закъуэми  джэд  хулъэ  егъэнщI.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ Маринэщ.

Нобэрэ
пщэдейрэ

Мазаем и 5,
щэбэт

Урысейм ягу къыща-
гъэкIыж зи къалэн зыгъэза-
щIэу хэкIуэда дипкурьерхэр 
(дипломат къулыкъум и пощт-
хэр къезышэкIхэр).

Лъэпкъхэм я зэ ныб жьэ-
гъугъэм и Урысей университе-
тыр къызэрызэрагъэ пэщрэ 
илъэс 58-рэ ирокъу.

1927 гъэм къалъхуащ 
Къэбэрдей къэрал драмэ те-
атрым илъэс куэдкIэ щылэжьа, 
УФ-м и цIыхубэ артист Токъуий 
Хъусен.

1928 гъэм къалъхуащ журна-
лист, КъБР-м щэнхабзэмкIэ 
щIыхь зиIэ и лэжьакIуэ Тэрчы-
къуэ Исуф.

Дунейм и щытыкIэнур

   «pogoda.yandex.ru» сайтым 
зэритымкIэ, Налшык уфауэ, 
 къешх-къесу щыщытынущ. Ма-
хуэм хуабэр градуси 2 - 3, 
жэщым щIыIэр градуси 2 щы-
хъунущ.

Мазаем и 6,
тхьэмахуэ

ЦIыхубзхэм я узыншагъэм 
зэран хуэхъу операцэхэр емы-
гъэкIуэкIыным и дунейпсо 
махуэщ

1918 гъэм Урысейр григори-

ан махуэгъэпсым зэры-
хуэкIуэм теухуа декрет къы-
дэкIащ.

1935 гъэм «Кабардинка» 
къэ рал къэфакIуэ ансамблым 
Советхэм я VII съездым и 
деле гатхэм папщIэ Москва и 
Театр Иным концерт щитащ.

1923 гъэм къалъхуащ                         
КъБР-м и цIыхубэ артисткэ Тэ-
мазэ Маржэнэт. 

1938 гъэм къалъхуащ 
 СССР-м узыншагъэр хъумэ-
нымкIэ и отличник, КъБР-м и 
цIыхубэ дохутыр Тембот Му-
хьэ мэд.

1 952 гъэм къалъхуащ хьэры-
чэ тыщIэ, жылагъуэ лэжьакIуэ 
Сэбаншы Назми.

1975 гъэм къалъхуащ адыгэ 
усакIуэ, журналист, дохутыр 
ПщыукI Латмир.

Дунейм и щытыкIэнур

   «pogoda.yandex.ru» сайтым 
зэритымкIэ, Налшык уфауэ 
щыщытынущ. Махуэм хуабэр 
градуси 3 - 4, жэщым щIыIэр 
1градус щыхъунущ.

Мазаем и 7,
блыщхьэ

Урысейм щагъэлъапIэ щIы-
махуэ спорт лIэужьыгъуэхэм 
я махуэр

2014 гъэм Сочэ къалэм  
къыщызэIуахащ ХХII ЩIымахуэ 
Олимп джэгухэр.

1890 гъэм къалъхуащ КъБР-м 

и цIыхубэ артист Ашуров Тана-
хум.

1968 гъэм къалъхуащ усакIуэ, 
филологие щIэныгъэхэм я док-
тор, ЩIДАА-м и член-коррес-
пондент Бэлагъы Любовь.

Дунейм и щытыкIэнур

«pogoda.yandex.ru» сайтым 
зэритымкIэ, Налшык уфауэ 
щыщытынущ. Махуэм хуабэр 
градуси 4 - 5, жэщым щIыIэр 1 
градус щыхъунущ.



Зыгъэхьэзырар ЩХЬЭЩЭМЫЩI Изэщ

